
АЙДАР-АРНАСОЙ КЎЛЛАР ТИЗИМИДА ЮЗ БЕРАДИГАН 

МАВСУМИЙ ЁҒИНГАРЧИЛИКНИНГ БИОХИЛМА-ХИЛЛИККА 

ТАЪСИРИ 

Равшанова Адолат Равшан қизи, ЖДПИ биология ва уни ўқитиш методикаси 

кафедраси ўқитувчи 

Мамашарипова Хуршида Тугаловна, Жиззах шаҳар 11-мактаб биология фани 

олий тоифали ўқитувчиси 

Абдумажидова Зарнигор Ойбек қизи, ЖДПИ биология ва уни ўқитиш 

методикаси кафедраси талабаси 

Жиззах давлат педагогика институти 

 

Аннотация. Ушбу мақола Айдар-Арнасой кўллар тизимида юз 

берадиган мавсумий ёғингарчиликни кузатиб, ёғингарчиликнинг биохилма-

хилликка таъсири ёритилган ҳамда ушбу мақоладан қишлоқ хўжалиги 

ходимлари ва тадқиқот ишини олиб бораётганлар фойдаланиши мумкин. 

Annotation. This article tracks the seasonal rainfall in the Aydar-Arnasay 

lake system, highlights the impact of rainfall on biodiversity, and can be used by 

agricultural workers and researchers. 

Аннотация. В этой статье отслеживается сезонное количество осадков в 

системе озер Айдар-Арнасай, освещается влияние осадков на 

биоразнообразие, и она может быть использована сельскохозяйственными 

рабочими и исследователями. 

Калит сўзлар. Табиий ресурс, биологиc ресурс, стратегия, оралиқ зона, 

антропоген муҳит, вегитация даври, нисбий намлик, жонли компонентлар. 

Республикамизда ҳудудларнинг табиий ресурс салоҳиятидан оқилона 

фойдаланиш, биохилма-хилликни сақлаш, ерларнинг мелиротив ҳолатини 

яхшилаш, уларнинг шўрланиши ва чўлланишига қарши курашиш, 

ландшафтларнинг барқарорлигини сақлаш бўйича қатор ислоҳотлар амалга 

оширилмоқда ва сезиларли ижобий натижаларга эришилмоқда. Ўзбекистон 

Республикаси Вазирлар Маҳкамасининг 2017 йил 7 мартдаги 124-сон “Айдар-

Арнасой кўллар тизимининг биологик ресурсларидан оқилона фойдаланишни 

таъминлашга доир ташкилий чора-тадбирлар тўғрисида”ги ва 2019 йил 11 

июндаги 484-сон “2019-2028 йиллар даврида Ўзбекистон Республикасида 

биологик хилма-хилликни сақлаш стратегиясини тасдиқлаш тўғрисида”ги 

Қарорлари Айдар-Арнасой кўллар тизимининг ўзгариши учун хизмат 

қилмоқда.  

Нурота тоғ тизмаси ва Қизилқум чўлларининг ўзаро туташган ҳудудда  

Айдар-Арнасой ботиғи жойлашган. Ботиқ товоқсимон кўринишга эга бўлиб, 

жануби-шарқдан, шимоли-ғарбга томон нишаблиги ортиб боради. Айдар-

Арнасой ботиғининг ҳудуди (5 минг км2 яқин) кичик бўлса хам биологик 

хилма-хиллиги билан бошқа ботиқлардан ажралиб туради. Ботиқнинг 

биологик хилма-хиллиги ёки бўлмаса биологик ресурслар кўплигига қуйидаги 

омиллар таъсир кўрсатган. 

- Табиий географик ўрни. Ўрта Осиёнинг энг катта тоғ тизмалари ва 

чўлларининг ўзаро туташган оралиқ зонада жойлашганлиги. 

- Ботиқнинг марказий қисмини Айдар-Арнасой кўллар тизими эгаллаган. 

Айдар-Арнасой кўллар тизими Ўрта Осиёда катталиги жиҳатидан 4 – ўринда 

бўлиб, майдони 3702 км2 ни, сув ҳажми 44,1 км3 ни ташкил қилмоқда.   

- Ботиқ ва ботиқ атрофига 4 хил муҳитнинг таъсир этиши. Айдар-Арнасой 

ботиғининг жанубий қисмига тоғ муҳити, шимоли-ғарбий қисмига чўл 

муҳити, шарқий қисмига антропаген муҳит ҳамда марказий қисмларига сув 

муҳити таъсир кўрсатади. 

- Ботиқ мўътадил ва субтропик иқлим минтақаларининг чегараларида 

жойлашган. 

- Ботиқнинг катта ҳудудида кенглик зоналлик қонуниятига бўйсинса, 

жанубий қисми эса баландлик қонуниятига бўйсинади.         

Юқоридаги омиллардан ташқари, вегитация даврининг узоқлиги ва 

нисбий намликнинг юқорилиги ҳам кўпгина турдаги ўсимлик ва 

ҳайвонларнинг тарқалишига таъсир кўрсатади.  

Айдар-Арнасой кўллар тизими ва унинг атрофида ёғин миқдори 

тақсимланишини таҳлил қиладиган бўлсак шимоли-ғарбий ҳудудларидан 

жануби-шарқий ҳудудлар томон ортиб боради. Энг кўп ёғин миқдори март, 

апрель ойларига тўғри келса, энг кам ёғин миқдори июнь, июль ойларига 

тўғри келади (1-расм). 

1-расм. Айдар-Арнасой кўллар тизими атрофида ёғин миқдорининг йил 

давомида ойлар бўйича ўзгариши 

 Юқоридаги даиграммага эътибор қаратадиган бўлсак, Мирзачўл ҳудудида 

ёғингарчилик бошқа ҳудудларга нисбатан кўп кузатилган. Асосан бу ҳудудда 

баҳорги мавсумнинг март, апрель ойларида ва қишки мавсумнинг ноябрь, 

декабрь ойларида ёғингарчилик юқори бўлган.  

 Айдар-Арнасой кўллар тизими атрофида ландшафтларнинг жонли 

компонентларининг яшаш шароити ва тарқалишига кўра: 1) ботиқ тагидаги 

шўрҳок, шўрланган ботқоқ ва шўртоб ерлар; 2) қумли чўллар; 3) тоғ олди 

текисликлар; 4) паст ва ўртача баландликдаги тоғлар; 5) воҳалар ажратилди. 

